
Sobatelės vakarielis 
 

Sogruobė šėndėin mon šėrdelė: 

Jauto – šausio i torgieli. 

Pėrksio šliorės ė jopelė, 

Ruožiem poušta koskėlelė. 

 

Vakarielis sobatelės 

Eso dėdē straini. 

Žondā kaist kāp obulelē. 

Jau pakėla baimė. 

 

Siedo tīle ont soulalė, 

Skvarbatkeles čiopėniejo – 

Kol Bladielis pasėlėnkės 

Dailē sočiolbiejė: 

 

„Diekiau vėina mazurkelė – 

Lai sobėld žemelė. 

Pri šėrdelės tavi glausio, 

Būk mona mergelė.“ 

 

Šuokuom dūkuom lig aušrelės, 

Neblaika jau kuojelės. 

Vo šėrdelie žīd saulelė: 

Eso Bladė jau mergelė! 

 


